
SIARAN MEDIA
NAIKTARAF BALAI BOMBA DAN PENYELAMAT (BBP)
TAMBUN BAKAL MEMPERKASA PENGOPERASIAN JBPM
DI NEGERI PERAK

IPOH, 11 MAC 2023 — YAB Dato’ Seri Anwar bin Ibrahim, Perdana Menteri telah
menyempurnakan Majlis Perasmian Balai Bomba dan Penyelamat (BBP) Tambun pada
petang ini. YAB Perdana Menteri juga turut mengumumkan naik taraf BBP Tambun
daripada Balai Kategori D ke Balai Kategori C di majlis tersebut. Pengoperasian BBP
Tambun ini sekaligus menjadikan Negeri Perak sebagai negeri kedua di Malaysia yang

mempunyai bilangan balai bomba terbanyak iaitu sebanyak 35 buah balai.

Pada ketika ini, bilangan perjawatan di BBP Tambun adalah seramai 10 orang dan diketuai
oleh seorang Pegawai Bomba Gred Penolong Penguasa Bomba KB26. Dengan
pengumuman naik taraf ini, bilangan perjawatan di balai berkenaan akan ditambah kepada
29 orang anggota dengan diketuai oleh Ketua Balai gred KB29. Sebuah jentera Fire
Rescue Tender (FRT) juga telah ditempatkan di balai ini bagi tujuan operasi pemadaman

dan penyelamatan.

YAB Perdana Menteri yang juga Ahli Parlimen Tambun berkata, “Meskipun kawasan
jagaan Balai Bomba dan Penyelamat Tambun hanya berkeluasan 535 kilometer persegi
sahaja, namun pembangunan pesat di kawasan ini termasuklah dalam sektor
perindustrian seperti di Kawasan Perindustrian Bercham dan sektor pelancongan dan
rekreasi seperti Lost World of Tambun yang menjadi tumpuan orang ramai turut

meningkatkan risiko kemalangan.”

Dalam perkembangan sama, YAB Perdana Menteri turut mengarahkan pihak Kementerian
Pembangunan Kerajaan Tempatan (KPKT) dan Jabatan Perkhidmatan Awam (JPA) untuk
membuat kajian yang komprehensif bagi memperkasa keanggotaan Jabatan Bomba dan
Penyelamat Malaysia (JBPM) termasuklah kajian semula struktur organisasi dan skim
perkhidmatan anggota bomba. Ini bagi memastikan anggota pasukan Bomba dan
Penyelamat Malaysia sentiasa berada pada tahap yang terbaik untuk memberi

perkhidmatan kepada negara.

1/2



Keanggotaan lebih 15,000 orang anggota JBPM seluruh negara berbanding 33.57 juta
populasi Malaysia pada masa ini, menjadikan nisbah keanggotaan adalah 1 bagi setiap
2,238 orang rakyat Malaysia. Nisbah ini sewajarnya dikaji semula seiring dengan
pertambahan populasi dan pembangunan yang semakin pesat pada masa kini. Jumlah
panggilan kecemasan yang perlu ditangani juga sangat tinggi melebihi 100,000 panggilan

setiap tahun.

Menurut YB Tuan Nga Kor Ming (YB KM), Menteri Pembangunan Kerajaan Tempatan,
“Balai Bomba dan Penyelamat Tambun ini merupakan satu projek pembinaan yang telah
dilaksanakan secara “Design and Build” di atas tapak yang berkeluasan 17,197 meter per
segi dengan kos keseluruhan melebihi RM3 juta. la asalnya merupakan Balai Bomba
Kategori D yang dilengkapi dengan ruang jentera, pejabat pentadbiran, stor logistik, dan

padang kawad serta kemudahan-kemudahan asas yang lain.”

Kewujudkan BBP Tambun ini turut memberikan impak yang sangat positif dalam
meningkatkan penyampaian khidmat kebombaan dan penyelamatan yang lebih baik
mengikut Key Performance Indicator (KPI) yang ditetapkan iaitu response time di bawah

10 minit ketika menangani situasi kecemasan dan operasi menyelamat.

Pada tahun 2022, purata kes yang ditangani oleh JBPM Negeri Perak setiap tahun adalah
melebihi 8,000 kes manakala pencapaian purata response time bagi JBPM Negeri Perak
adalah 8.46 minit di mana lebih baik berbanding 8.54 minit purata masa yang direkodkan
pada tahun 2021.

Majlis turut dihadiri oleh YB Tuan Hj. Akmal Nasrullah bin Mohd Nasir, Timbalan Menteri
KPKT; YBhg. Datuk M Noor Azman bin Taib, Ketua Setiausaha KPKT serta Pengurusan
Tertinggi KPKT dan Ketua-ketua Jabatan peringkat negeri dan daerah.

Kementerian Pembangunan Kerajaan Tempatan (KPKT) terdiri daripada lapan Jabatan/agensi kerajaan iaitu 1.Jabatan Bomba dan
Penyelamat Malaysia, 2. Jabatan Perumahan Negara, 3. Jabatan Kerajaan Tempatan, 4. Jabatan Pengurusan Sisa Pepejal
Negara, 5. PlanMalaysia, 6. Jabatan Landskap Negara, 7. Tribunal Perumahan dan Pengurusan Strata dan 8. Institut Latihan
Perumahan dan Kerajaan Tempatan. Agensi lain di bawah KPKT ialah Solid Waste Corporation Malaysia (SWCorp), Urbanice
Malaysia, Syarikat Perumahan Negara Berhad (SPNB) dan Perbadanan PR1MA Malaysia (PR1MA).

Dikeluarkan Oleh : Unit Komunikasi Korporat
b.p. Ketua Setiausaha

